
Thema: Blwyddyn Ysgol Newydd
Dillad newydd – pwysigrwydd paratoi
Mae croeso i chi addasu’r gwasanaeth ar gyfer eich ardal/plant.
· Cyn i’r ysgol gau am wyliau’r Haf, nôl ym Mis Gorffennaf, roedd na arwyddion mawr yn y siopau yn dweud ‘Back to School’!

· Doedd yr ysgol ddim hyd yn oed wedi gorffen am yr Haf ond roedd y siopau wedi dechrau gwerthu dillad a ’sgidiau ar gyfer y tymor ysgol newydd! Mae’r arwyddion mor ddiflas i bob plentyn ac i bob athro. Pwy sydd eisiau meddwl am ‘Back to School’ ym mis Gorffennaf!
· Ond mae yna bwrpas i’r arwyddion. Tybed faint ohonoch chi (ni) sy wedi cael crys neu drowsus newydd ar gyfer y flwyddyn ysgol newydd, neu sgidiau neu drainers ... ac i ddisgyblion blwyddyn 7 mae’n debyg fod popeth dych chi’n wisgo yn newydd!
· Mae ‘na nifer o resymau pam fod y siopau’n rhoi arwyddion ‘Back to School’ yn eu ffenestri mor gynnar. Y prif reswm ydy eu bod yn cystadlu gyda siopau eraill i gael ein cwsmeriaeth. Mae miliynau o bobl ifanc drwy’r wlad angen dillad ysgol newydd ym Mis Awst am eu bod yn tyfu, neu bod eu hen ddillad wedi rhwygo, treulio neu wedi mynd yn rhy fach. Mae rhai plant yn newid ysgol ac angen popeth o sgidiau newydd i feiros a chas pensiliau. Mae’r siopau’n cystadlu’n frwd am gwsmeriaid.
· Rheswm arall pwysig am yr arwyddion ‘ Back to School’ ydy bod pawb eisiau paratoi. Roedd eich (ein) rhieni yn gwybod eich bod chi (ein bod ni) am dyfu dros yr Haf. Roedden nhw’n gwybod y byddai angen gwisg ysgol newydd ar nifer o blant erbyn dechrau Medi. Roedd y siopau felly eisiau bod yn barod, a phan aeth eich (ein) rhieni i siopa roedd y dillad yn y siop yn barod i’w prynu.

· Dyma ni ar ddechrau blwyddyn ysgol newydd – ydych chi’n barod? Mae eisiau mwy na dillad , neu fag newydd er mwyn bod yn barod am yr ysgol!
· Ydych chi’n barod i weithio yn y dosbarth? I wneud ymarfer corff? I gydweithio gyda ffrindiau? I wrando’n astud ar yr athrawon? Mae’n rhaid bod yn barod i wneud eich gorau glas bob amser. Mae paratoi yn gallu bod yn ddiflas, ond mae’n rhaid ei wneud os am lwyddo.
· Does na neb wedi dod yma bore ‘ma mewn jîns a crys-T – dych chi a’ch rhieni wedi paratoi ymlaen llaw. Mae’r un peth yn wir am waith ysgol ac am arholiadau. Rhaid paratoi... drwy wrando, drwy adolygu, drwy ddarllen a drwy ganolbwyntio.

· Mae yna adnod yn llyfr y Diarhebion sy’n dweud, Dysga i blentyn y ffordd orau i fyw; a fydd e ddim yn troi cefn arni pan fydd e'n hŷn. (Diarhebion 22:6)
· Ar un adeg roedd rhai rhieni eisiau dod â plant at Iesu iddo gael eu bendithio nhw. Dyma’r adnod o’r Beibl, (Mathew 19:13)
Dyma bobl yn dod â'u plant bach at Iesu er mwyn iddo roi ei ddwylo arnyn nhw a gweddïo drostyn nhw. Ond roedd y disgyblion yn dweud y drefn wrthyn nhw.

Falle bod y disgyblion yn meddwl fod plant yn niwsans! Neu’n swnllyd! Ond...dyma be ddwedodd Iesu, (Marc 10: 14-16)

Gadewch i'r plant bach ddod ata i,” meddai wrthyn nhw, “Peidiwch eu rhwystro, am mai rhai fel nhw sy'n derbyn teyrnasiad Duw. 15 Credwch chi fi, heb ymddiried (trystio) fel plentyn bach, wnewch chi byth ddod yn un o'r rhai mae Duw'n teyrnasu yn eu bywydau.” 16 Yna cododd y plant yn ei freichiau, rhoi ei ddwylo arnyn nhw a'u bendithio.

· Roedd rhieni’r plant yna yn gwybod bod cyfarfod Iesu yn ffordd dda iawn o baratoi eu plant ar gyfer y dyfodol. Roedden nhw’n gwybod y byddai nabod Iesu yn werthfawr iawn i’r plant.
· Dych chi i gyd yma heddiw rhwng 11-19 oed. Er eich bod chi’n (ni’n) ifanc mae’n bwysig eich bod chi’n (ni’n) paratoi nawr/rŵan ar gyfer y dyfodol. Mae’n bwysig cael dillad addas, pensiliau a beiros, mae’n bwysig bod yn barod i wrando ac i ddysgu, ac mae’n bwysig i feddwl am wirioneddau mawr bywyd.
· Gweddïwn: 
Ein Tad, Helpa ni i baratoi yn dda ar gyfer y dyfodol. Helpa ni i feddwl am y dyddiau, wythnosau, misoedd a blynyddoedd sydd i ddod. Helpa ni i wneud ein gorau nawr, fel bod popeth yn bosib i ni wrth i ni aeddfedu. Helpa ni hefyd i gofio am Iesu a’i gariad tuag aton ni. Helpa ni i ddeall bod nabod Iesu yn ifanc yn ffordd dda o baratoi am weddill ein bywydau. Amen

